
SIDANG JEMAAH YANG DIRAHMATI ALLAH SWT SEKALIAN,

Marilah kita meningkatkan ketakwaan kepada Allah SWT dengan melaksanakan segala
perintah-Nya dan menjauhi segala larangan-Nya. Mudah-mudahan kita sentiasa berada
dalam rahmat dan keredhaan Allah SWT di dunia dan di akhirat. Khatib pada hari ini akan
membicarakan khutbah yang bertajuk: “BERLUMBA-LUMBA MELAKUKAN
KEBAJIKAN”.

Khatib juga ingin berpesan kepada sidang jemaah sekalian agar sentiasa mematuhi garis
panduan dan SOP pencegahan penularan wabak Covid-19 yang telah dikeluarkan oleh

pihak berkuasa. Teruskanlah memohon keampunan dan bermunajat kepada Allah SWT
agar diangkat segera wabak ini. Bagi yang telah mendaftar dan mendapat janji temu
suntikan vaksin Covid-19, pastikan anda hadir ke Pusat Pemberian Vaksin (PPV) pada
tarikh dan masa yang telah ditetapkan. Manakala bagi yang belum mendaftar pula,
segeralah berbuat demikian kerana ini antara ikhtiar kita untuk menyekat penularan wabak

berbahaya ini di samping mencapai tahap imuniti berkelompok.

SIDANG JEMAAH YANG DIRAHMATI ALLAH SEKALIAN,

Allah SWT memerintahkan kita untuk berlumba-lumba dalam melakukan kebajikan. Sama
ada kebajikan untuk diri sendiri, juga kebajikan untuk orang lain. Firman Allah SWT dalam
Surah al-Bagarah ayat 148 yang dibacakan pada mukaddimah khutbah tadi bermaksud:

“Dan bagi tiap-tiap umat ada arah (kiblat) yang masing-masing menujunya; oleh itu
berlumba-lumbalah kamu mengerjakan kebaikan; kerana di mana sahaja kamu berada
maka Allah tetap akan membawa kamu semua (berhimpun pada hari kiamat untuk

menerima balasan); sesungguhnya Allah Maha Kuasa atas tiap-tiap sesuatu”.

Kebajikan dalam Islam merangkumi segala perkara baik yang diredhai Allah SWT.
Kesemua amalan kebajikan yang kita lakukan akan mendapat ganjaran di sisi Allah SWT.
Dalam sebuah hadis, Rasulullah SAW bersabda:

Maksudnya: “Aku telah melihat seseorang yang bersenang-senang di dalam syurga
kerana dia telah membuang kayu yang berjuntai di jalan dan kayu tersebut menganggu

orang yang lalu”. (Hadis riwayat Imam Muslim)

Dalil yang dikemukakan dari al-Quran dan hadis ini secara jelas menyatakan bahawa
setiap kebaikan, walaupun sekecil mengalihkan sesuatu halangan di jalanan akan
mendapat ganjaran dan keredhaan Allah SWT. Maka, apakah lagi alasan kita untuk

meninggalkan melakukan kebajikan?

SIDANG JEMAAH YANG DIRAHMATI ALLAH SEKALIAN,

Dalam suasana pandemik, tekanan ekonomi sangat terasa. Pastinya ada dari kalangan
kita yang kehilangan pekerjaan, hilang sumber pendapatan, hilangnya ahli keluarga yang
bertanggungjawab mencari nafkah dan pelbagai bentuk kesusahan lain. Dalam masa
yang sama, kita juga mendapati bahawa keprihatinan seluruh rakyat di Negara ini harus
diberi pujian. Masing-masing berlumba untuk membantu orang-orang lain yang
kesempitan dan dalam kesusahan. Pelbagai inisiatif telah diwujudkan sama ada oleh
agensi kerajaan, swasta, mahupun persendirian dalam usaha membantu orang lain. Allah
SWT telah memberi jaminan kepada para dermawan sekalian bahawa kedermawanan
mereka itu akan menyelamatkan mereka dari perasaan takut dan rasa dukacita dalam diri.

Hal ini sebagaimana firman-Nya:

Maksudnya: “Orang-orang yang membelanjakan (mendermakan) hartanya pada waktu
malam dan siang, dengan cara sulit atau terbuka, maka mereka beroleh pahala di sisi
Tuhan mereka, dan tidak ada kebimbangan (dari berlakunya kejadian yang tidak baik)
terhadap mereka, serta mereka pula tidak akan berdukacita.” (Surah al-Bagarah ayat
274)

Rasulullah SAW juga memberi berita gembira kepada orang-orang yang dermawan dan

peringatan kepada orang yang kedekut. Sabda Rasulullah SAW:

Maksudnya: “Tiada hari ketika para hamba masuk waktu pagi hari melainkan ada dua

malaikat yang turun kepadanya, kemudian salah satunya berdoa: ‘Ya Allah! Berilah

(rezeki) pengganti kepada orang yang berinfaq’; manakala yang lain berdoa: ‘Ya Allah!

Timpakanlah kehancuran kepada orang yang kedekut”. (Muttafaqun ‘alaih)

SIDANG JEMAAH YANG DIRAHMATI ALLAH SEKALIAN,

Harta, tenaga, dan buah fikiran yang kita infagkan pada jalan Allah SWT ini tidak akan
berkurang sedikit pun nilainya di sisi Allah SWT. Allah SWT akan menggantikan dengan
pahala yang berlipat ganda dan melimpahkan rahmat dan keberkatan-Nya pada hartanya
dan keluarganya. Teruslah berlumba-lumba melakukan kebajikan kerana pasti rahmat
Allah SWT akan melimpahi kita semua. Jika kita tidak mampu menjadi lebah yang
menghasilkan madu untuk manfaat manusia, janganlah pula kita menjadi langau dan lalat

yang sibuk mencari sampah dan menyebarkan kuman dan virus kepada manusia lain.

Mengambil semangat Aidiladha, marilah kita meneruskan momentum kedermawanan
lebih-lebih lagi dalam suasana kita masih lagi berdepan dengan pandemik wabak Covid-
19 ketika ini. Khatib juga ingin mengingatkan kepada semua agar lakukankan kebajikan
dengan ikhlas, sabar, dan istigamah kerana inilah kunci penerimaan Allah SWT terhadap

segala kebajikan yang kita lakukan.

Mengakhiri khutbah pada hari ini khatib ingin merumuskan tiga perkara dari khutbah yang
telah disampaikan:

Pertama: Allah SWT dan Rasul-Nya menganjurkan kita untuk berlumba-lumba melakukan
kebajikan.

Kedua: Setiap kebajikan yang dilakukan, walaupun kecil pada pandangan manusia
mempunyai nilai yang besar di sisi Allah SWT.

Ketiga: Berlumba-lumbalah melakukan kebajikan dengan ikhlas, sabar dan istigamah
serta bantulah orang lain dalam melakukan kebajikan kerana pasti Allah SWT akan

melimpahkan rahmat dan keberkatan-Nya kepada kita semua. Insya-Allah.

Firman Allah SWT:

Maksudnya: “Dan segeralah kamu kepada (mengerjakan amal-amal yang baik untuk
mendapat) keampunan dari Tuhan kamu, dan (mendapat) Syurga yang bidangnya seluas
segala langit dan bumi, yang disediakan bagi orang-orang yang bertakwa”. (Surah ali

‘imran ayat 133)

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Berkuasa atas tiap-tiap sesuatu. Kami hamba-Mu yang lemah merayu kepada-Mu agar
Engkau angkat dan hilangkan segera wabak penyakit Covid-19 yang sedang melanda
kami agar dapat kami melaksanakan syiar-Mu dengan sempurna. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami mohon
diperkenan dan diterima.

